Thema: Y Rhyfel Byd Cyntaf 

Stori ryfeddol am achub bywyd
Cofiwch addasu’r iaith i siwtio’ch ardal/plant.

Mae Ppt wedi ei baratoi i gyd-fynd â’r gwasanaeth. 
Sleid 1: Teitl – Y Rhyfel Byd Cyntaf
· Dros ganrif yn ôl, ar Fehefin 28ain 1914, saethwyd yr Archddug Franz Ferdinand  yn Bosnia a bu farw. Oherwydd hyn cychwynnodd  y Rhyfel Byd Cyntaf. 
· Ar ôl marwolaeth Franz Ferdinand symudodd pethau’n sydyn gyda nifer o wledydd yn ymuno yn y rhyfel. Oherwydd bod yr Almaen yn bygwth lot o wledydd ymunodd Prydain yn y brwydro a chyhoeddi rhyfel yn erbyn yr Almaen ar y 4ydd o Awst 1914.
· Yn ystod y Rhyfel Byd Cyntaf bu farw 10 miliwn o filwyr. Dros dair  gwaith y nifer o bobl sy’n byw yng Nghymru! Ceisiwch ddychmygu ein gwlad heb bobl. Dim plant yn yr ysgol, dim rhieni yn y tai, neb yn y siopau na’r ffatrïoedd. Dim un car ar yr heol/lôn. 
Sleid 2: Llun o George Vinall

· Mae yna hanesion dychrynllyd am gasineb a thrais, am greulondeb a marwolaeth ynghlwm wrth y Rhyfel Byd Cyntaf. Hefyd mae yna hanesion am ddewrder a menter, brawdgarwch a chariad. Dyma un hanesyn diddorol a rhyfeddol am filwr o Eastbourne  o’r enw George Vinall.

Sleid 3: Beibl a 3 bwled 
· Dyma ran o lythyr a ysgrifennodd George at ei rieni,
Annwyl Mam a Dad, 

’Rwyf yn anfon parsel i chi, yno mae fy Meibl bychan a thair bwled. Dyma hanes be ddigwyddodd i mi dydd Iau diwethaf. 

Ychydig cyn un o’r gloch y pnawn, dychwelais i’m bloc cysgu. Tynnais fy mwgwd nwy a’m tiwnig a gosod fy mwndel o offer i lawr fel gobennydd. Ro’n i’n bwriadu cael ychydig o orffwys. 

Roeddwn yn chwilio am rywbeth i ddarllen pan welais ffrind yn agosáu, felly es at y drws i siarad ag ef. 

Yn union wrth i mi fynd at y drws ffrwydrodd shell rhywle ar y tir ac aeth Gibson (sy'n cysgu nesa’ ataf i) at y llinellau ceffylau yn meddwl y gallai fod trafferth yno. 

Prin oedd Gibson wedi mynd pan glywson ni shell  arall yn dod. Syrthion ni i lawr yn fflat ar y llawr y tu ôl i biler brics. Disgynnodd  ’chydig o lwch a darnau pren o’n cwmpas ni wrth i’r shell ffrwydro y tu allan.
Sleid 4: Un o’r ffosydd

Roedd hynny’n ddigon i ni. Rhedodd y ddau ohonon ni am un o’r ffosydd agosaf ac wrth i ni glywed shell arall yn agosáu fe wasgon ni’n hunain yn fflat ar waelod y ffos. Doedden ni’n poeni dim am y baw, dim ond i ni allu aros yno nes i’r ffrwydro orffen. 

Pan ddychwelais i nôl fy mwgwd nwy a’m tiwnig deallais fod tua 12 dyn wedi eu hanafu, a bu farw dau ohonyn nhw yn ddiweddarach. 

Yn ôl be ddeallon ni roedd pedwar bwled wedi dod i mewn i’r bloc cysgu. Roedd un yn sownd yn fy nghit lle byddai fy mhen wedi bod oni bai bod fy ffrind wedi galw heibio.
Roedd bwled arall ar y llawr lle y byddwn i wedi bod yn gorwedd. 
Sleid 5: Beibl a bwled

Roedd y trydydd ym mhoced fy nhiwnig wedi cael ei atal gan fy Meibl, fel y gallwch weld.

Aeth y pedwerydd drwy got law Gibson a oedd yn hongian yn yr adran nesaf ata i. Yno byddai Gibson wedi bod yn sefyll petai o heb adael ychydig eiliadau yn gynt am y llinellau ceffylau. 

Mater o eiliadau yn unig oedd y gwahaniaeth rhwng byw a marw. Yn sydyn iawn yr wyf wedi gorfod profi gwirionedd yr hyn a sgwennais yn fy llythyr diwethaf, sef  'diogel yn nwylo.'  A dyna ydy’r gwirionedd, rydw i yma heb yr un ‘scratch’, yn ddiogel ac yn iach. 

Fel y gwelwch chi o’r Beibl, stopiodd y fwled yn llyfr Eseia, pennod 49, adnod 8. Fe dynnodd y geiriau fy sylw yn syth. “Bydda i'n ..... dy helpu di pan ddaw'r dydd i mi achub.”
Fy ngweddi o waelod calon ydy y bydd hyn yn wir am y dyddiau sydd i ddod, nes i mi eich gweld chi i gyd unwaith eto. 

Eich mab cariadus,  

George.

Sleid 6: George ac erthygl o bapur newydd y cyfnod
Roedd rhieni George wedi eu syfrdanu gan yr hanes ac fe yrron nhw’r stori i’w papur newydd lleol. Yng nghanol cyfnod mor ofidus roedd cael un stori o newyddion da yn help i bawb.

Sleid 7: George yn hŷn 
Roedd George Vinall yn Gristion ac yn credu bod Duw wedi ei achub am bwrpas y diwrnod hwnnw, ac yn wir fe oroesodd y Rhyfel Mawr. Roedd  yn ddyn galluog, ac ar ôl y rhyfel aeth i weithio i Japan, yn cyfieithu’r Beibl ar ran ‘Cymdeithas y Beibl.’ Roedd e’n credu bod ei fywyd yn ddiogel yn nwylo Duw, hyd yn oed os byddai’n marw.
Sleid 8: Yr adnodau o Eseia 49 a llun o’r Beibl a bwled.
Beth bynnag ydyn ni’n feddwl am ryfel, rhaid cofio am ddewrder y dynion a aeth i frwydro yn y Rhyfel Byd Cyntaf. Roedden nhw’n ymladd gyda’r bwriad o warchod eu teuluoedd a’u gwlad.
Mae’r Beibl yn ein dysgu i wneud ein gorau i fyw mewn heddwch, i garu ein gelynion ac i weddïo dros y rhai sy’n ein casáu. Mae’r Beibl hefyd yn dysgu y dylen ni garu ein cymdogion a thrin pobl eraill fel y bydden ni’n hoffi cael ein trin yn ogystal â dweud bod gennym ni gyfrifoldeb i warchod y rhai sy’n wannach na ni’n hunain. Dylai rhyfel fod yn ddewis olaf i bob un.
Gweddïwn: Ein Tad, yn drist iawn dydy pobl ddim yn caru ei gilydd ac yn aml iawn dydyn nhw ddim yn trin pobl eraill y ffordd yr hoffen nhw gael eu trin. Mae’r Beibl yn sôn am dy gariad di ac am sut y dylai pobl garu ei gilydd. Yng nghanol y cofio am y Rhyfel Byd Cyntaf helpa ni i feddwl yn ofalus am ein bywydau a gwerthfawrogi mor werthfawr ydy bywyd. Fel sylweddolodd George Vinall mae’r llinell rhwng bywyd a marwolaeth yn gallu bod yn un tenau iawn. Helpa ni i drio gwneud y byd yn well lle, helpa ni i ymddwyn yn ddoeth ac i reoli ein hunain.  Helpa i ni gofio am erchyllterau’r Rhyfel Mawr a’r Ail Ryfel Byd a cheisio eu hosgoi. Amen

